Política, economía e confianza
Nun contexto económico como o actual, unha fonda crise de confianza no sistema, os sinais que os poderes públicos envían aos mercados e aos axentes económicos son fundamentais. Lamentablemente en Galicia, o emisor que tiña que ser o novo goberno da Xunta, está en reparación, ou apagado. 

O Partido Popular presentouse a estas eleccións falando dun plan de reactivación económica e dun proceso de concertación cos axentes sociais que sacaría velozmente a Galicia da crise, dunha maneira case milagrosa.

Pero pasaron case tres meses dende a toma de posesión, e os sinais económicos son, ou inexistentes, ou errados. A primeira e única intervención sobre liñas económicas estratéxicas que fixo o presidente Núñez Feijoo ata o de agora foi nunha xuntanza ante a APD (Asociación para el Progreso de la Dirección), ¿non estaría mellor facelo diante do Parlamento de Galicia? 

Pero o maior problema non é o lugar, é o engano. O presidente Feijoo explicou unhas liñas mestras, que en termos xerais seguen as que  desenvolvía o anterior goberno de progreso, ata aquí todo ben. Necesidade de incrementar o investimento público e mellorar a competitividade da nosa economía. Só introduciu un novo elemento, a “certeza”, un elemento estratéxico, como dixen ao principio, pero desgraciadamente falso na súa práctica política e na do seu goberno.

Vaiamos por partes, no caso das políticas anticíclicas de investimento público, como veñen de demostrar os últimos datos, literalmente paralizadas. Un proceso de “voadura” das actuacións iniciadas polo goberno anterior, que non ten máis xustificación que un revanchismo, pueril no mellor dos casos.

Por certo, boto de menos un posicionamento claro da patronal ante esta paralización da licitación pública, no anterior goberno con cifras moitos mellores trimestre tras trimestre, os lamentos eran continuos.

Pero se a parálise nos investimentos públicos é importante, resulta especialmente rechamante a actuación da Consellería de Economía e Industria. Ata o de agora, unha mala copia das liñas de actuación que viña desenvolvendo o anterior goberno, pero introducindo como novidade incerteza e cuestionamentos cara á galería, que resultan moi perigosos no actual momento de dificultades económicas.

Vivimos no último mes, un momento especialmente delicado para a economía galega con ameazas obxectivas de peche de diversas actividades, e unha grave conflitividade laboral en importantes sectores, diante desta situación o goberno non foi quen de poñerse mans a obra, de facer propostas, de exercer o liderado que se espera del.

A única iniciativa posta en marcha pola consellería de Economía e Industria, foi o programa para renovación dos vehículos, feito obrigado polas circunstancias e poñendo obstáculos ao Plan Renove do goberno de España. O feito de que o regulamento deste programa tardase 50 días en saír publicado no DOG, pon de manifesto a falla de interese por este, e o seu fracaso.
Outro dos temas “estrela” do programa do Partido Popular, era a anulación do concurso eólico, así o dixo na campaña electoral o actual presidente. Hoxe, parece que en realidade o Goberno galego non sabe qué facer co concurso eólico, 80 días estudando a situación, cunha única consecuencia, moi negativa para os axentes económicos, xerar importantes custes de oportunidade para os investidores, que perden posibilidade de acceso ás primas e que atopan cada vez máis dificultades de financiamento.

Iso si, manifestaron que teñen fondos para financiar proxectos de investimentos, descolgándose da teoría dos buratos, para recoñecer que si hai diñeiro e transitar coa inercia dos fondos acadados polo anterior goberno, pero ningunha idea nova, especialmente no ámbito do financiamento de circulante, é necesario continuar as negociacións co ICO e co BEI que se viñan mantendo.

O presidente da Xunta e o conselleiro de Economía e Industria teñen que ser conscientes de que o contexto económico, difícil e moi volátil, esixe propostas e visión estratéxica. Non se pode combater a crise dende a parálise, a incerteza e a desconfianza. Galicia non o merece, e menos para agochar unha campaña electoral irreal e irresponsable.

Abel Losada (Portavoz de Economía e Industria do PSdeG-PSOE no Parlamento de Galicia)

